
  
 

 

 

  

PULAU PINANG, 10 SEPTEMBER 2026 – Kejohanan Sukan dan 

Permainan MRSM Kebangsaan 2026 (SUPER X) mencatatkan 

penyertaan terbesar setakat ini apabila menghimpunkan seramai 2,968 

atlet muda yang mewakili 14 kontinjen MRSM seluruh negara, sekali 

gus menjadikannya salah satu platform pembangunan bakat sukan 

pelajar terbesar yang pernah dianjurkan oleh Majlis Amanah Rakyat 

(MARA). Berlangsung selama lima hari bermula 7 hingga 11 

September 2026 di Universiti Sains Malaysia (USM), kejohanan ini 

mempertandingkan 10 jenis sukan iaitu bola sepak, ragbi sentuh, ragbi 

tackle, hoki, tenis, badminton, ping pong, memanah, bola jaring, bola 

tampar dan sepak takraw. 

Dianjurkan oleh Bahagian Pendidikan Menengah (BPM), MARA, 

SUPER X bukan sekadar medan merebut kejuaraan dan pingat, 

sebaliknya menjadi platform strategik untuk pelajar mengembangkan 

potensi diri, mempertajamkan kemahiran serta mutu permainan, dan 

membina keyakinan dalam suasana pertandingan yang kompetitif. 

Pada masa sama, SUPER X menjadi wadah penting untuk mengenal 

pasti atlet muda berpotensi tinggi yang boleh dibangunkan secara lebih 

sistematik bagi mewakili MARA dalam pertandingan pada peringkat 

yang lebih tinggi, selaras dengan aspirasi membangunkan bakat 

pelajar secara menyeluruh. 

Lebih daripada sekadar kecemerlangan sukan, SUPER X turut 

memberi penekanan besar terhadap pembentukan sahsiah unggul 

dalam kalangan peserta menerusi pengalaman pertandingan yang 

mengasah disiplin, kepimpinan, kreativiti, kemahiran interpersonal, 

semangat kesukanan dan keupayaan bekerja secara berpasukan. 

Pengalaman mengharungi kemenangan dan kekalahan turut 

membentuk ketahanan diri, kematangan serta keupayaan pelajar 

berdepan dengan cabaran secara positif dan berdaya tahan, di 

samping memperkukuh semangat perpaduan apabila pelajar dari 

seluruh negara berkumpul, berinteraksi dan bersaing secara sihat. 

Penganjuran secara berpusat di USM memberi nilai tambah kepada 

pengalaman peserta menerusi kerjasama strategik antara MARA dan 

USM, yang membolehkan para atlet bertanding menggunakan 

kemudahan sukan universiti yang kondusif. Antara lokasi yang 

digunakan ialah Azman Hashim USM Sport Arena, Stadium Hoki USM, 

Stadium Olahraga USM, Padang Minden, Kompleks Sukan USM, 

Gelanggang Tenis USM, Dewan Badminton USM dan Lapang Sasar 

Memanah USM, selain lokasi sokongan bagi pertandingan tertentu. 

Majlis pembukaan yang berlangsung pada 7 September lalu di Dewan 

Utama Desasiswa telah dirasmikan oleh Datuk Wira Dr. Asyraf Wajdi 

bin Dato’ Dusuki, Pengerusi MARA. 

Kemuncak SUPER X MRSM Kebangsaan 2026 akan berlangsung hari 

ini menerusi majlis perasmian penutupan di Stadium Olahraga USM, 

disempurnakan oleh Tuan Yang Terutama Tun Dato’ Seri Utama Haji 

Ramli bin Ngah Talib, Yang di-Pertua Negeri Pulau Pinang. Turut hadir 

memeriahkan majlis ialah Yang Mulia Toh Puan Raja Dato’ Seri Utama 

Noora Ashikin binti Raja Abdullah, Yang Amat Berhormat Tuan Chow 

Kon Yeow, Ketua Menteri Pulau Pinang dan Yang Berbahagia Dato’ 

Seri Zulfikri bin Osman, Ketua Pengarah MARA, bersama tetamu 

jemputan, dif-dif kehormat serta warga MARA dan USM. Menerusi 

tema “Bangkit Bersama Kita Juara”, SUPER X diharapkan dapat terus 

menjadi pemangkin kepada pembangunan ekosistem sukan MRSM 

yang lebih berdaya saing serta membuka ruang lebih luas kepada 

bakat muda untuk mencapai potensi terbaik mereka. 

– TAMAT – 


